
ᐊᐃᕖᑦ ᐆᒪᔪᓕᕆᔩᑦ ᓴᓪᓕᓂ ᒫᓐᓇᕈᓗᒃ ᑲᑎᒪᖃᑎᖃᓚᐅᕐᒪᑕ ᒐᕙᒪᓐᑯᑦ ᓄᓇᕗᑦᒥ ᐱᓕᕆᒡᕕᖓᓂ ᐊᕙᑎᓕᕆᔩᑦ 
ᐃᖅᑲᓇᐃᔭᕐᑎᖏᓐᓂᒃ ᐅᖃᓕᒪᐅᓯᖃᕐᑐᑎᒃ ᒫᓐᓇ ᖃᓄᐃᓕᕐᓂᖏᓐᓂᒃ ᓴᓪᓖᑦ ᕿᑭᖅᑖᓗᐊᓂ ᑐᒃᑐᐃᑦ.  ᐃᓱᒪᒋᓗᒋᑦ 
ᒫᓐᓇᕈᓗᒃ ᖃᐅᔨᓴᕐᑎᒻᒪᕇᑦ ᖃᐅᔨᓴᕈᑎᖏᑦ ᐊᒻᒪᓗ ᓄᓇᑦᑎᓐᓂ ᐃᓄᐃᑦ ᖃᐅᔨᒪᔭᑐᖃᖏᑦ, ᑕᒪᒃᑭᕐᑐᑎᒃ ᐊᖏᓚᐅᕐᑐᑦ 
ᐊᐃᕖᑦ ᐆᒪᔪᓕᕆᔩᑦ ᑐᑦᓯᕋᕈᒪᓪᓗᑎᒃ ᒥᓂᔅᑕᐅᑉ ᐊᐅᓚᑦᓯᓂᕐᒧᑦ ᐱᒋᐊᕐᑎᑕᖓᓂᒃ ᐃᓕᓐᓂᒃ ᐱᓪᓗᒋᑦ ᓴᓪᓖᑦ 
ᕿᑭᖅᑖᓗᐊᓂ ᑐᒃᑐᐃᑦ. 
 
ᑕᑯᒍᓐᓇᕐᐸᑎᑦ ᐃᓚᒋᓕᐅᓯᒪᔪᑦ ᓴᓪᓖᑦ ᕿᑭᖅᑖᓗᐊᓂ ᑐᒃᑐᐃᑦ ᐊᐅᓚᑕᐅᓂᖏᓐᓄᑦ ᐸᕐᓇᒍᑏᑦ ᓇᑦᓯᐅᑎᓂᐊᕐᑕᕗᑦ 
ᐅᑯᓄᖓ ᑭᕙᓪᓕᕐᒥ ᐆᒪᔪᓕᕆᔩᑦ ᐊᒻᒪᓗ ᐆᒪᔪᓕᕆᔨᕐᔪᐊᑦ, ᕿᒥᒡᕈᔭᐅᖁᔭᕗᑦ ᐃᓕᓐᓄᑦ ᐊᒻᒪᓗ ᖃᐅᔨᓂᐊᕋᕕᑦ 
ᐱᓪᓗᒋᑦ ᑲᑎᓯᒪᔪᑦ ᐅᓪᓗᒥ ᐊᖑᓇᓱᒃᑕᐅᕙᑦᑐᑦ ᖃᓄᐃᓪᓗᐊᕐᓂᖏᑦ, ᒥᒃᓴᐅᓴᒍᑏᑦ ᓄᖒᑦᓯᕙᓪᓕᐊᖏᓪᓗᓂ 
ᐊᖑᓇᓱᒃᑕᐅᒍᓐᓇᕐᑐᑦ ᐊᒻᒪᓗ ᒫᓐᓇᕈᓗᒃ ᖃᑦᓯᐅᓂᖏᓐᓄᑦ ᒥᒃᓴᐅᓴᒍᑏᑦ ᐱᔭᕇᓚᐅᕐᑕᖏᑦ ᐊᕙᑎᓕᕆᔩᑦ, 
ᐃᓱᒫᓗᑦᑐᒻᒪᕆᐅᓕᕋᑦᑕ ᓄᓇᓖᑦ ᓇᒧᑦ ᑐᕌᓕᕐᒪᖔᑕ ᐱᓪᓗᒋᑦ ᐱᑕᖃᕐᑐᑦ ᓴᓪᓖᑦ ᕿᑭᖅᑖᓗᐊᓂ ᑐᒃᑐᐃᑦ. 
 
ᐊᑕᑲᐃᓐᓇᕐᓂᐊᕐᓗᓂ ᒥᑭᔾᔫᒥᑎᑦᓯᒐᓱᐊᕈᑦ, ᑐᑦᓯᕋᕐᐳᒍᑦ ᐅᑯᓂᖓ ᐊᐅᓚᑦᓯᓂᕐᒧᑦ ᐱᒋᐊᕈᑎᖏᓐᓂᒃ ᒥᓂᔅᑕᖓᑕ 
ᐊᕙᑎᓕᕆᔩᑦ ᐊᔪᙱᑎᑕᐅᒐᒥ ᐊᑖᒍᑦ ᓄᓇᕗᑦᒥ ᐆᒪᔪᓕᕆᓂᕐᒧᑦ ᒪᓕᒐᕐᔪᐊᖅ ᐃᓚᖓ 150. (1) ᐊᒻᒪᓗ (2) ᑕᒡᕙᓂ 
ᐅᖃᕐᓯᒪᒻᒪᑦ: 
 
 ᒫᓐᓇᐅᓂᖓᓂ ᐃᓱᒪᓕᐅᕈᑏᑦ 

150. (1) ᒪᓕᑦᑐᒋᑦ ᐊᖏᖃᑎᒌᒍᑏᑦ, ᑐᐊᕕᕐᓇᕐᑐᖃᓕᕐᐸᑦ ᐊᒻᒪᓗ ᐊᔾᔨᐅᖏᑦᑐᒥᒃ ᐊᓚᒃᑲᕐᑐᑦ 
ᐃᒪᐃᒋᐊᖃᒃᑲᐃᑉᐸᑕ ᑕᒡᕙᓴᐃᓐᓇᖅ ᐋᕿᒋᐊᕐᓗᒋᑦ ᐊᖑᓇᓱᓐᓂᐅᔪᑦ ᐃᓗᐊᓂ ᓄᓇᕗᑦᒥ ᓄᓇᖁᑎᑖᖑᓯᒪᔫᑉ 
ᓇᓛᑕ, ᒥᓂᔅᑕ ᐅᕝᕙᓘᓐᓃᑦ ᒥᓂᔅᑕᐅᑉ ᑎᓕᔭᖓ ᐋᖀᒍᓐᓇᕐᐳᖅ ᐊᒻᒪᓗ ᐊᑐᓕᕐᑎᑦᓯᓗᓂ ᖃᓄᑐᐃᓐᓇᖅ 
ᓈᒻᒪᑦᑐᓂᒃ ᒫᓐᓇᐅᓂᖓᓂ ᐃᓱᒪᓕᐅᕈᒻᒥᒃ. 
 
ᑐᐊᕕᕐᓇᑎᓪᓗᒍ ᐃᓱᒪᓕᐅᕈᑏᑦ 
(2) ᒥᓂᔅᑕ ᐅᕝᕙᓘᓐᓃᑦ ᒥᓂᔅᑕᐅᑉ ᑎᓕᔭᖓ ᐋᖀᒍᓐᓇᕐᐳᖅ ᐊᒻᒪᓗ ᐊᑐᓕᕐᑎᑦᓯᓗᓂ ᖃᓄᑐᐃᓐᓇᖅ 
ᑐᐊᕕᕐᓇᑎᓪᓗᒍ ᑎᓕᐅᕈᒻᒥᒃ ᒥᓂᔅᑕᐅᑉ ᐃᓱᒪᒋᔭᖓᓂᒃ ᐱᑕᖃᕆᐊᖃᕆᐊᖓ ᐅᕝᕙᓘᓐᓃᑦ ᓈᒻᒪᒋᐊᖓ 
ᓴᐳᒻᒥᓗᒋᑦ ᐆᒪᔪᑦ, ᐃᓚᐅᓗᑎᒃ ᐱᑕᖃᑦᑕᐃᓕᑎᑕᑦ ᖃᓄᑐᐃᓐᓇᖅ ᐊᐅᓚᓂᐅᔪᓄᑦ ᐊᑕᔪᓄᑦ ᐆᒪᔪᕐᓄᑦ, 
ᐱᓪᓗᒋᑦ ᓇᒦᓐᓂᖏᑦ ᓯᓚᑖᓂ ᓄᓇᕗᑦᒥ ᓄᓇᖁᑎᑖᖑᓯᒪᔫᑉ ᓇᓛᑕ, ᐅᕝᕙᓘᓐᓃᑦ ᐃᓗᐊᓂ ᓄᓇᑖᖑᓯᒪᔫᑉ 
ᓯᖁᒥᑦᓯᖏᑉᐸᑦ ᐊᖏᖃᑎᒌᒍᒻᒥᒃ. 



ᐊᑐᓕᖁᔭᑦ ᐊᐅᓚᑦᓯᓂᕐᒧᑦ ᑲᒪᒋᔭᑦ ᐃᒪᐃᓕᖓᕗᑦ... 
 

1) ᐋᕿᓪᓗᒋᑦ ᑭᓪᓕᒋᔭᐅᑎᑕᑦ ᖃᑦᓯᓂᒃ ᑐᒃᑐᓂᒃ ᐊᖑᓇᓱᒃᑐᖃᕈᓐᓇᕐᒪᖔᑦ ᐅᕗᖓ 600 ᑐᒃᑐᐃᑦ ᑎᑭᓪᓗᒍ ᔫᓂ 
30, 2012 ᑕᐃᑲᓂ ᑭᓪᓕᖃᕐᑎᑕᑦ ᖃᑦᓯᐅᓂᖏᓐᓄᑦ ᑐᒃᑐᑕᐅᒍᓐᓴᕐᑐᑦ ᐃᒪᐃᑦᑑᓕᕐᓗᑎᒃ 1000 ᐊᑐᕐᑎᑕᑦ 
ᒫᓂ 2012/2013 ᐊᖑᓇᓱᓐᓇᕐᒥ ᐱᒋᐊᕐᓗᑎᒃ ᔪᓚᐃ 1, 2012 ᐊᒻᒪᓗ ᐊᑐᕈᓐᓃᕐᓗᑎᒃ ᐅᕙᓂ ᔫᓂ 30, 
2013. 

2) ᐊᑐᕐᑕᐅᑦᑕᐃᓕᓕᕐᓗᑎᒃ ᑮᓇᐅᔾᔭᑦᓴᕈᑎᒋᓗᒋᑦ ᐊᖑᓇᓱᓐᓂᐅᔪᑦ ᐊᒻᒪᓗ ᐲᕐᓗᒋᑦ ᐃᓘᓐᓇᑎᒃ ᓴᕕᒐᐅᔭᐃᑦ 
ᐊᒻᒪᓗ ᓴᕕᒐᐅᔭᐃᑦ ᑐᓂᐅᖃᕐᑕᐅᓂᖏᑦ ᐊᑕᔪᑦ ᖃᓄᑐᐃᓐᓇᖅ ᐊᒻᒪᓗ ᐃᓘᓐᓇᖏᓐᓄᑦ ᑮᓇᐅᔾᔭᑦᓴᕈᑎᒋᓗᒋᑦ 
ᐊᖑᓇᓱᒃᑕᓄᑦ ᑐᒃᑐᓂᒃ ᓴᓪᓖᑦ ᕿᑭᖅᑖᓗᐊᓂ.  (ᐃᓚᐅᓗᓂ ᕿᑭᖅᑖᓗᒃ, ᐃᓱᒪᒋᔭᐅᒻᒪᑦ ᐃᓚᐅᒋᐊᖓ ᓴᓪᓖᑦ 
ᕿᑭᖅᑖᓗᖓᓂ ᑐᒃᑐᖏᓐᓄᑦ). 

3) ᐋᕿᓪᓗᒋᑦ ᒪᒡᕉᒃ ᐊᖑᓇᓱᓐᓂᕐᒧᑦ ᒪᓕᒑᒃ ᐋᕿᓱᕐᓯᒪᔫᒃ ᒥᑭᔾᔫᒥᑎᑦᓯᒐᓱᐊᕈᑏᒃ ᐱᓗᐊᑦᑕᐃᓕᓂᕐᒧᑦ 
ᐃᓱᒫᓗᒍᑎᑦᑎᓐᓄᑦ.  ᑖᒃᑯᐊ ᒪᓕᒑᒃ ᐃᓚᖃᕐᓗᒋᑦ ᐊᒡᕕᐊᕈᒻᒥᒃ ᐊᖑᓇᓱᓐᓂᕐᒥᒃ ᓇᓪᓕᐊᓐᓂᑐᐃᓐᓇᖅ ᐊᒻᒪᓗ 
ᐃᓘᓐᓇᖏᓐᓂᒃ ᐸᓐᓂᕐᓂᒃ ᕿᑭᖅᑕᒥ ᐊᒻᒪᓗ ᐊᒡᕕᐊᕈᑎᖃᕐᓗᑎᒃ ᐊᖑᓇᓱᒃᑕᐅᓂᖏᓐᓂᒃ ᓇᓪᓕᐊᑐᐃᓐᓇᖅ 
ᐊᒻᒪᓗ ᐃᓘᓐᓇᑎᒃ ᐊᕐᓇᐃᑦ ᓄᒡᕋᖃᕐᑐᑦ. 

 
ᑭᓪᓕᒋᔭᐅᑎᑕᑦ ᖃᑦᓯᐅᓂᖏᓐᓄᑦ ᑐᒃᑐᑕᐅᒍᓐᓇᕐᑐᑦ ᑕᐃᒫᒃ ᑐᑦᓯᕋᕈᑎᒋᒐᑦᑎᒍ 1ᒥ ᖁᓪᓕᕐᓂ ᒪᓕᑐᐃᓐᓇᕐᑐᖅ 
ᐅᑯᓂᖓ: 
 

a) ᐃᒫᒃ ᖃᑦᓯᐅᒻᒪᖔᑕ ᓈᓴᐃᓂᖅ ᖃᖓᑕᔫᒃᑯᑦ ᐊᑐᕐᑕᐅᓗᓂ ᔫᓂ 2012ᒥ ᒥᒃᓴᐅᓴᒃᑲᓂᕐᓗᒋᑦ ᓴᓪᓖᑦ 
ᕿᑭᖅᑖᓗᐊᓂ ᑐᒃᑐᐃᑦ ᐊᑑᑎᖃᕐᓗᓂ ᓄᓇᖃᑎᒌᓄᑦ ᖃᓄᐃᒋᔭᐅᒍᓐᓃᕐᓂᖏᑦ ᐊᒻᒪᓗ ᓱᓕᔪᕐᓴᕐᓂᖏᑦ 
ᖃᐅᔨᓴᕐᑎᒻᒪᕇᑦ ᑲᒪᒍᓯᖏᓐᓂᒃ ᐊᒻᒪᓗᑦᑕᐅᖅ ᕿᒥᒡᕈᑲᓐᓂᕐᓗᒋᑦ ᑭᓪᓕᒋᔭᐅᑎᑕᑦ ᖃᑦᓯᓂᒃ 
ᑐᒃᑐᑐᖃᕈᓐᓇᕐᒪᖔᑦ ᐊᒻᒪᓗ ᐊᕿᒋᐊᕐᓗᒋᑦ ᑕᐃᒪᐃᑦᓴᕆᐊᖃᕐᐸᑦ ᒫᓂ 2012/2013 ᐊᖑᓇᓱᓐᓇᕐᒥ. 

b) ᐃᒫᒃ ᒐᕙᒪᓐᑯᑦ ᓄᓇᕗᑦᒥ ᐱᓕᕆᒡᕕᖓᑦ ᐊᕙᑎᓕᕆᔩᑦ ᖃᐅᔨᓴᕐᓗᑎᒃ ᐊᔪᕐᓇᕋᔭᙱᒻᒪᖔᑦ ᓄᑦᑎᕐᓯᓗᓂ 
ᑐᖁᖓᙱᑦᑐᓂᒃ ᐸᓐᓂᕐᓂᒃ ᐊᓯᖏᓐᓂᒃ ᐱᑕᖃᕐᑐᓂᒃ ᒪᑯᓇᙵᑦ ᐊᑉᐸᑑᕐᔪᐊᖅ/Mansel ᕿᑭᖅᑕᖅ 
ᐅᕝᕙᓘᓐᓃᑦ ᓄᓇᕐᔪᐊᖓᓂᒃ ᓄᓇᕗᑦ ᑭᒡᒍᑕᐅᓗᑎᒃ ᐃᓄᐃᓴᓗᐊᓕᕐᓂᖏᓐᓄᑦ ᐱᕈᕇᕐᓯᒪᔪᑦ ᐸᓐᓃᑦ 
ᕿᑭᖅᑕᒥ ᑕᐃᒫᒃ ᑕᑯᔭᐅᓯᒪᓕᕐᒪᑕ ᐃᓄᐃᑦ ᖃᐅᔨᒪᔭᑐᖃᖓᒍᑦ ᐊᒻᒪᓗ ᖃᐅᔨᓴᕐᑎᒻᒪᕇᑦ ᓈᓴᐃᓂᖏᑎᒍᑦ, 
ᐊᒻᒪᓗᑦᑕᐅᖅ ᐃᓚᒋᓕᐅᑎᓗᒋᑦ ᓄᑖᑦ ᐊᐅᖏᑎᒍᑦ ᐱᑕᖃᕐᑐᑦ ᕿᑭᖅᑕᒥ ᑐᒃᑐᓄᑦ.  ᑕᒪᓐᓇ 
ᐊᒥᓱᕈᕐᐸᓪᓕᕈᑕᐅᒍᓐᓇᕐᑐᖅ ᐱᕈᕇᕐᓯᒪᔪᓄᑦ ᐸᓐᓂᓐᓄᑦ ᐃᑲᔪᕈᑕᐅᓗᓂ ᐅᑎᕐᔫᒥᑎᑕᐅᒐᓱᐊᕐᓂᖏᑦ 
ᐃᓚᐅᕐᑖᐸᑦᑐᑦ. 

 
ᐃᓚᐅᓗᑎᒃ ᐆᒪᔪᕐᓂᒃ ᐊᐅᓚᑦᓯᓂᕐᒧᑦ ᐱᒋᐊᕈᑎᓄᑦ ᑕᐃᔭᓄᑦ ᖁᓪᓕᕐᓂ, ᑕᑯᒍᒪᒻᒥᔪᒍᑦ ᐅᑯᓂᖓ ᐊᑕᔪᓂᒃ 
ᑲᒪᒋᔭᖏᓐᓂᒃ ᐊᕙᑎᓕᕆᔨᒃᑯᑦ. 
 

a) ᐱᑕᖃᓕᕐᓗᒋᑦ ᑐᓴᕋᑦᓴᑦ ᖃᐅᔨᒃᑲᐅᑏᑦ ᐊᒻᒪᓗ ᑐᓴᕐᑎᑦᓯᒍᑏᑦ ᖃᖓᑕᔫᓕᕆᔨᓂᒃ ᐊᒻᒪᓗ ᐊᓯᖏᓐᓂᒃ 
ᐊᐅᓪᓚᑎᑦᓯᕙᑦᑐᓂᒃ ᑐᒃᑐᐃᑦ ᐱᐅᕐᓱᐊᕐᑕᐅᓂᖏᓐᓄᑦ ᐱᔾᔪᑎᖃᕐᑐᑦ ᕿᑭᖅᑕᒥ ᐊᒻᒪᓗ ᒪᓕᒐᕐᑎᒍᑦ 
ᐱᑕᖃᕆᐊᖃᕐᓂᖓ ᐊᐅᓪᓚᑎᑦᓯᔨᐅᔪᑦ ᐃᑉᐱᒍᓱᒋᐊᖃᕐᑐᑎᒃ ᑐᒃᑐᒥᓃᑦ ᐊᐅᓪᓚᕐᑎᑕᐅᒋᐊᖃᙱᒋᐊᖏᑦ 
ᐱᑕᖃᙱᑉᐸᑕ ᐊᑕᔪᒥᒃ ᒪᓕᒐᕐᑎᒍᑦ ᐱᔭᐅᓐᓂᕆᐊᖓ ᓴᕕᒐᐅᔭᖅ. 

b) ᑐᓴᕐᑎᓪᓗᒋᑦ ᐊᓯᖏᑦ ᓄᓇᓖᑦ ᐊᖅᑯᑎᒋᓗᒋᑦ (ᑭᕙᓪᓕᕐᒥ ᐆᒪᔪᓕᕆᔩᑦ ᐊᒻᒪᓗ ᐆᒪᔪᓕᕆᔨᕐᔪᐊᑦ) 
ᐱᑕᖃᕆᐊᖓ ᐋᕿᑦᑕᐅᒪᔪᓂᒃ ᑭᓪᓕᒋᔭᐅᑎᑕᓂᒃ ᖃᑦᓯᓂᒃ ᑐᒃᑐᒍᓐᓇᕐᑐᖃᕐᒪᖔᑦ ᐊᒻᒪᓗ ᐱᑕᖃᕆᐊᖃᕐᑐᓂ 
ᑐᓂᔭᐅᒋᐊᖃᕐᓂᕐᒥᒃ ᓴᕕᒐᐅᔭᕐᓂᒃ ᐊᖅᑯᑎᒋᓗᒋᑦ ᓴᓪᓕᓂ ᐆᒪᔪᓕᕆᔩᑦ ᓯᕗᕐᖓᒍᑦ ᑐᒃᑐᓕᐊᕐᓂᐅᑉ, 
ᐊᒻᒪᓗᑦᑕᐅᖅ ᐱᑕᖃᕆᐊᖓ ᐊᖑᓇᓱᓪᓗᓂ ᒪᓕᖓᕐᓂᒃ ᐊᑕᔪᓂᒃ ᐊᖑᓇᓱᓐᓂᕐᒧᑦ ᑐᒃᑐᓂᒃ ᕿᑭᖅᑕᒥ. 

 
ᐊᐃᕖᑦ ᐆᒪᔪᓕᕆᔩᑦ ᐊᒻᒪᓗ ᐱᓕᕆᒡᕕᖓᓂ ᐊᕙᑎᓕᕆᔩᑦ ᐆᒪᔪᕐᓂᒃ ᖃᐅᔨᓴᕐᑎᖏᑦ ᐊᑐᓕᖁᔨᕗᑦ ᑖᒃᑯᐊ ᑲᒪᒍᓯᐅᔪᑦ 
ᐊᑐᕐᑕᐅᓕᕐᓗᑎᒃ ᒫᓐᓇᑲᐅᑎᒋᒃ ᐊᒻᒪᓗ ᑐᐊᕕᕐᓇᕐᓂᖓ ᑕᒪᑦᓱᒪ ᐊᔪᕈᑕᐅᓚᖓᒻᒪᑦ ᐱᕕᑦᓴᑭᓐᓂᕐᒧᑦ ᐅᑕᕿᓗᒍ 
ᐊᑯᓂᐅᓂᕐᓴᒥᒃ ᑲᒪᒋᔭᐅᓂᖓ ᐱᓕᕆᖃᑎᒋᓗᒋᑦ ᐆᒪᔪᓕᕆᔨᕐᔪᐊᑦ ᐊᐅᓚᑦᓯᓂᕐᒧᑦ ᑲᒪᒍᓯᖏᑦ.  ᑕᒡᕗᖓ, ᐊᐃᕖᑦ 
ᐆᒪᔪᓕᕆᔩᑦ ᐃᓕᓴᕐᓯᕗᑦ ᐱᒻᒪᕆᐅᓂᖓᓂᒃ ᐆᒪᔪᓕᕆᔨᕐᔪᐊᑦ ᐃᓱᒪᓕᐅᕈᑎᓂᒃ ᐋᕿᑦᓱᐃᓂᕐᒧᑦ ᑲᒪᒍᓯᖏᑦ ᐆᒪᔪᕐᓂᒃ 
ᐊᐅᓚᑦᓯᓂᕐᒧᑦ ᓄᓇᕗᑦᒥ ᐊᒻᒪᓗ ᑐᓂᓯᑲᐅᑎᒋᓂᐊᕐᐳᒍᑦ ᐅᑯᓂᖓ ᑎᑎᖅᑲᓂᒃ ᐆᒪᔪᓕᕆᔨᕐᔪᐊᓄᑦ ᐊᒻᒪᓗ ᑭᕙᓪᓕᕐᒥ 



ᐆᒪᔪᓕᕆᔨᓄᑦ ᑕᒪᓐᓇ ᐱᒋᐊᕈᓐᓇᕐᓂᐊᕐᒪᑦ ᕿᓚᒻᒥᐅᔪᒥᒃ ᐱᖁᔨᕗᖔᕈᑎᒃᑯᑦ ᐃᓚᒋᓕᐅᑎᓂᐊᕐᑐᖅ ᒫᓐᓇ 
ᐊᐅᓚᑦᓯᓂᕐᒧᑦ ᐸᕐᓇᒍᑎᓄᑦ ᐊᑕᓂᐊᕐᓗᓂ ᐊᑯᓂᐅᔪᒥᒃ, 
 
ᐃᓕᓐᓄᑦ ᓱᓕᔪᒥᒃ, 
 
 
ᓄᐊ ᑲᓪᓚᒃ 
ᐊᖓᔪᖄᖓᑦ ᐊᐃᕖᑦ ᐊᖑᓇᓱᒃᑏᑦ ᐊᒻᒪᓗ ᒥᑭᒋᐊᕐᓂᐊᕐᑏᑦ ᑎᒥᖏᑦ 
ᑎᑎᖅᑲᒃᑯᕕᒃ 108 
ᓴᓪᓖᑦ, ᓄᓇᕗᑦ X0C 0C0 
ᐅᖄᓚᐅᑦ:  867-925-8622 
ᓱᑲᑦᑐᒃᑰᕈᑦ: 867-925-8300 


